
ПОСЛЕ́ДОВАНИЕ БОГОСЛУЖЕ́НИЯ
22 ноября́ 2025 го́да.
Вариант «Б»:
Изменя́емые ча́сти Богослуже́ния:
Суббо́та. Мчч. Ониси́фора и Порфи́рия. Прп. Матро́ны.
НА 9-М ЧА́СЕ:
Тропари́:
Сла́ва Отцу́ и Сы́ну и Свято́му Ду́ху.
Тропа́рь Бесплотных, глас 4:
Небе́сных во́инств Архистрати́зи, мо́лим вас при́сно мы, недосто́йнии, да ва́шими моли́твами оградите́ нас кро́вом крил невеще́ственныя ва́шея сла́вы, сохраня́юще ны, припа́дающия приле́жно и вопию́щия: от бед изба́вите ны, я́ко чинонача́льницы Вы́шних сил.
Конда́к:
Конда́к Бесплотных, глас 2:
Архистрати́зи Бо́жии, служи́телие Боже́ственныя сла́вы, А́нгелов нача́льницы и челове́ков наста́вницы, поле́зное нам проси́те и ве́лию ми́лость, я́ко Безпло́тных Архистрати́зи.
ВСЕДНЕ́ВНАЯ ВЕЧЕ́РНЯ
Кафи́змы нет.
СТИХИ́РЫ НА ГО́СПОДИ ВОЗЗВА́Х, ГЛАС 8:
Канона́рх: Глас осьмы́й, Го́споди, воззва́х к Тебе́, услы́ши мя.
Хор: Го́споди, воззва́х к Тебе́, услы́ши мя. Услы́ши мя, Го́споди. Го́споди, воззва́х к Тебе́, услы́ши мя: вонми́ гла́су моле́ния моего́, внегда́ воззва́ти ми к Тебе́. Услы́ши мя, Го́споди.
Да испра́вится моли́тва моя́, я́ко кади́ло пред Тобо́ю, воздея́ние руку́ мое́ю – же́ртва вече́рняя. Услы́ши мя, Го́споди.
Стихи́ры мучеников, глас 8:
На 6. Стих: Аще беззако́ния на́зриши, Го́споди, Го́споди, кто постои́т? Яко у Тебе́ очище́ние е́сть.
Му́чениче страда́льче, блаже́нне Ониси́форе, Христа́ Бо́га испове́дал еси́, стражда́ крепча́йше беззако́ннующих пред суди́щем, ра́ны язв претерпе́в и пожже́ния всего́ телесе́. Те́мже венча́лся еси́ побе́ды венце́м живонача́льнейшею руко́ю, всехва́льне.
Стих: Имене ра́ди Твоего́ потерпе́х Тя, Го́споди, потерпе́ душа́ моя́ в сло́во Твое́, упова́ душа́ моя́ на Го́спода.
Му́чениче страда́льче Порфи́рие, крове́й обагре́ньми себе́ пома́зал еси́ порфи́ру, благода́тию и си́лою Ду́ха, в ню́же оде́явся, яви́лся еси́ светле́йший, сца́рствуя ца́рствующему еди́ному Бо́гу на́шему во ве́ки, сла́вне. Его́же приле́жно всегда́ моли́ е́же спасти́ся всем нам.
На 4. Стих: От стра́жи у́тренния до но́щи, от стра́жи у́тренния, да уповае́т Изра́иль на Го́спода.
Му́ченицы достосла́внии, за всех Жизнь свяще́нно умерщвля́еми, на сковраде́, ра́дующеся, разжже́нней простро́стеся и, привя́зани, ко́ньми влачи́ми, блаже́нный коне́ц прия́сте. Тем прославля́етеся и ублажа́етеся, о нас всегда́ моля́щеся, присноблаже́ннии.
Стихи́ры преподобной, глас 4:
Стих: Яко у Го́спода ми́лость, и мно́гое у Него́ избавле́ние, 
и Той изба́вит Изра́иля от всех беззако́ний eго.
Пло́ти игра́ния по́стными по́двиги души́ любоче́стне покори́ла еси́, и Христу́ после́довала еси́, и посреде́ по́стников всели́лася еси́ всегове́йно, о Матро́но, угаша́ющи распале́ния сластна́я Боже́ственными ту́чами слез и зе́льнейшее жела́ние к Зижди́телю возжига́ющи.
На 2. Стих: Хвали́те Го́спода вси язы́цы, похвали́те Его́ вси лю́дие.
Свяще́нное жили́ще во мно́гих по́льзу Бо́гу воздви́гла еси́, бы́вши храм Ду́ха, всему́драя, чистото́ю душе́вною, и путево́дствила еси́ ду́ши к поле́зным подвиго́м по́стным, и привела́ еси́ сия́, я́коже ве́но, спасе́ны, о Матро́но, Влады́це. С ни́миже ве́рою тя почита́ем.
Стих: Яко утверди́ся ми́лость Его́ на нас, и и́стина Госпо́дня пребыва́ет во век.
Отрокови́цы возлюби́ша Неве́стника и Го́спода, уче́нию твоему́ покаря́ющияся и плотску́ю презре́вше сла́бость в ду́се, усе́рдием стра́сти благоче́стно удержа́ша и введо́шася с тобо́ю, о Матро́но, в черто́г Небе́сный и Боже́ственный, всегда́ веселя́щеся.
Сла́ва и ны́не, Догма́тик, глас 6:
Кто Тебе́ не ублажи́т, Пресвята́я Де́во? кто ли не воспое́т Твоего́ Пречи́стаго Рождества́? безле́тно бо от Отца́ возсия́вый Сын Единоро́дный, То́йже от Тебе́, Чи́стыя, про́йде, неизрече́нно вопло́щся: естество́м Бог Сый и естество́м быв Челове́к нас ра́ди; не во двою́ лицу́ разделя́емый, но во двою́ естеству́ несли́тно познава́емый. Того́ моли́, Чи́стая Всеблаже́нная, поми́ловатися душа́м на́шим.
ВХО́ДА НЕТ:
ПРОКИ́МЕН ВЕЧЕ́РНИ:
Диа́кон: Проки́мен, глас 7: Бо́же, Засту́пник мой еси́ Ты, и ми́лость Твоя́ предвари́т мя.
Хор: Бо́же, Засту́пник мой еси́ Ты, и ми́лость Твоя́ предвари́т мя.
Диа́кон: Изми́ мя от враг мои́х, Бо́же, и от востаю́щих на мя изба́ви мя.
Хор: Бо́же, Засту́пник мой еси́ Ты, и ми́лость Твоя́ предвари́т мя.
Диа́кон: Бо́же, Засту́пник мой еси́ Ты.
Хор: И ми́лость Твоя́ предвари́т мя.
СТИХИ́РЫ НА СТИХО́ВНЕ, ГЛАС 6:
Канона́рх: Глас шесты́й, Му́ченицы Твои Го́споди, не отверго́шася Тебе́.
Стихи́ры Окто́иха, глас 6:
Хор:
Му́ченицы Твои Го́споди, не отверго́шася Тебе́, ни отступи́ша от за́поведей Твоих. Тех моли́твами поми́луй нас.
Сти́х 1: К Тебе́ возведо́х о́чи мои́ Живу́щему на Небеси́. Се я́ко о́чи ра́б в руку́ госпо́дий свои́х, я́ко о́чи рабы́ни в руку́ госпожи́ своея́: та́ко о́чи на́ши ко Го́споду Бо́гу на́шему, до́ндеже уще́дрит ны.
Та же стихи́ра.
Сти́х 2: Поми́луй нас, Го́споди, поми́луй нас, я́ко по мно́гу испо́лнихомся уничиже́ния: наипа́че напо́лнися душа́ на́ша поноше́ния гобзу́ющих: и уничиже́ния го́рдых.
Страстоте́рпцы му́ченицы, Небе́снии гра́ждане, на земли́ пострада́вше, мно́гия му́ки терпе́ша. Моли́твами их Го́споди, и моле́нием всех нас сохрани́.
Сла́ва и ны́не, Богоро́дичен, глас то́йже:
Моли́твами ро́ждшия Тя Христе́, му́ченик Твои́х, и апо́стол, и проро́к, и святи́телей, преподо́бных, и пра́ведных, и всех святы́х, усо́пшия рабы́ Твоя́ упоко́й.
ТРОПАРИ́ ПО ТРИСВЯТО́М:
Тропа́рь мучеников, глас 4:
Му́ченицы Твои́, Го́споди, во страда́ниих свои́х венцы́ прия́ша нетле́нныя от Тебе́, Бо́га на́шего, иму́ще бо кре́пость Твою́, мучи́телей низложи́ша, сокруши́ша и де́монов немощны́я де́рзости. Тех моли́твами спаси́ ду́ши на́ша.
Сла́ва, тропа́рь преподобной, глас 8:
Мужескому́дрено утаи́вшися вра́жиих лука́вых путе́й, Матро́но, к жи́зни вои́стину ше́ствовавши несумне́нною во́лею и неукло́нное тече́ние Богому́дро сконча́вши, от Христа́ прия́ла еси́ благода́ть духо́вную, тем и во́ду цельба́м источа́еши любо́вию притека́ющим в па́мять твою́ сла́вную, мни́хом похвала́, моли́ Христа́ Бо́га спасти́ся душа́м на́шим.
И ны́не, Богородичен, глас 6:
Благослове́нную нареки́й Твою́ Ма́терь, прише́л еси́ на страсть во́льным хоте́нием, возсия́в на Кресте́, взыска́ти хотя́ Ада́ма, глаго́ля А́нгелом: сра́дуйтеся Мне, я́ко обре́теся поги́бшая дра́хма. Вся му́дре устро́ивый, Бо́же наш, сла́ва Тебе́.
У́ТРЕНЯ
ТРОПАРИ́ НА БОГ ГОСПО́ДЬ, ГЛАС 4:
Тропа́рь мучеников, глас 4:
Му́ченицы Твои́, Го́споди, во страда́ниих свои́х венцы́ прия́ша нетле́нныя от Тебе́, Бо́га на́шего, иму́ще бо кре́пость Твою́, мучи́телей низложи́ша, сокруши́ша и де́монов немощны́я де́рзости. Тех моли́твами спаси́ ду́ши на́ша.
(Два́жды)
Сла́ва, тропа́рь преподобной, глас 8:
Мужескому́дрено утаи́вшися вра́жиих лука́вых путе́й, Матро́но, к жи́зни вои́стину ше́ствовавши несумне́нною во́лею и неукло́нное тече́ние Богому́дро сконча́вши, от Христа́ прия́ла еси́ благода́ть духо́вную, тем и во́ду цельба́м источа́еши любо́вию притека́ющим в па́мять твою́ сла́вную, мни́хом похвала́, моли́ Христа́ Бо́га спасти́ся душа́м на́шим.
И ны́не, Богоро́дичен, глас 8:
И́же нас ра́ди рожде́йся от Де́вы и, распя́тие претерпе́в, Благи́й, испрове́ргий сме́ртию смерть и Воскресе́ние явле́й я́ко Бог, не пре́зри, я́же созда́л еси́ руко́ю Твое́ю, яви́ человеколю́бие Твое́, Ми́лостиве. Приими́ ро́ждшую Тя, Богоро́дицу, моля́щуюся за ны, и спаси́, Спа́се наш, лю́ди отча́янныя.
Чита́ется 16-я и 17-я кафи́змы. Ма́лые ектении́.
СЕДАЛЬНЫ ПО КАФИ́ЗМАМ:
По 1-м стихосло́вии седа́льны окто́иха, глас 6:
Све́т пра́ведным всегда́ Ты́, Го́споди: святи́и бо о Тебе́ просвети́вшеся, сия́ют при́сно я́ко свети́ла, свети́льник нечести́вых угаси́вше. И́хже моли́твами, Спа́се на́ш, Ты́ просвети́ свети́льник мо́й, и спаси́ мя.
Сти́х: Ди́вен Бо́г во святы́х Свои́х, Бо́г Изра́илев.
Страда́льческий по́двиг претерпе́вше святи́и, и по́чести побе́дныя от Тебе́ прия́ша, упраздни́ша помышле́ния беззако́нных, и прия́ша венцы́ нетле́нныя. Те́ми, Бо́же, умоле́н быва́я, да́руй на́м ве́лию ми́лость.
Сла́ва, и ны́не, Богоро́дичен:
И́же Благослове́нную нареки́й Твою́ Ма́терь, прише́л еси́ на Стра́сть во́льным хоте́нием, возсия́в на Кресте́, взыска́ти хотя́ Ада́ма, глаго́ля а́нгелом: сра́дуйтеся Мне́, я́ко обре́теся поги́бшая дра́хма. Вся́ му́дре устро́ивый, Бо́же на́ш, сла́ва Тебе́.
По 2-м стихосло́вии седа́льны окто́иха, глас 6:
Страда́льческое стоя́ние в по́двизе, и мучи́тельския ра́ны на му́ченицех, и стоя́ху ли́цы безпло́тных, по́чести держа́ще побе́дныя; удиви́ша му́дрии мучи́телей, и царе́й прему́дрии; низложи́ша отсту́пника испове́данием Христо́вым. Укрепи́вый и́х, Го́споди, сла́ва Тебе́.
Сти́х: Ди́вен Бо́г во святы́х Свои́х, Бо́г Изра́илев.
Го́споди, святы́х Твои́х па́мять дне́сь показа́ся, я́ко ра́й, и́же во Eде́ме, в не́й бо ра́дуется вся́ тва́рь: и подае́ши на́м те́х мольба́ми ми́р и ве́лию ми́лость.
Сти́х: Мно́ги ско́рби пра́ведным, и от все́х и́х изба́вит я́ Госпо́дь.
Вои́стинну суета́ вся́ческая, житие́ же се́нь и со́н, и́бо всу́е мяте́тся вся́к земноро́дный, я́коже рече́ Писа́ние: егда́ ми́р приобря́щем, тогда́ во гро́б всели́мся, иде́же вку́пе ца́рие и убо́зии. Те́мже, Христе́ Бо́же, преста́вленныя упоко́й, я́ко Человеколю́бец.
Сла́ва, и ны́не, Богоро́дичен:
От се́рдца воздыха́ния и от утро́бы приношу́ Ти. Твое́, Всенепоро́чная, молю́ благопремени́тельное заступле́ние: поми́луй всестра́стную мою́ ду́шу, умоли́ многоми́лостиваго Бо́га изба́вити мя́ суда́, и е́зера о́гненнаго, Еди́на Благослове́нная.
Читается 50-й псалом.
КАНО́НЫ:
В хра́ме Госпо́дском, Богоро́дицы и Свято́го:
«На 4»:
Песнь 1
Ирмо́с, глас 4:
Воспою́ Тебе́, Го́споди Бо́же мой, я́ко изве́л еси́ лю́ди из рабо́ты еги́петския, покры́л же еси́ колесни́цы фарао́новы и си́лу.
Припев 1: Святи́и му́ченицы, моли́те Бо́га о нáс.
Нося́щи ве́рою благохва́лящим по́льзу Боже́ственную, честна́я наста́ па́мять твоя́, в не́йже тя мо́лим, блаже́нне: всех нас помяни́.
Припев 2: Святи́и му́ченицы, моли́те Бо́га о нáс.
Име́я дерзнове́ния испо́лнено твое́ до́блественное помышле́ние, безслове́снаго повеле́ния небре́гл еси́, Богодухнове́нне, и, ра́дуяся, блаже́нне, страда́л еси́.
Припев 3: Преподо́бная мáти Матро́но, моли́ Бо́га о нáс.
С чи́ны Небе́сными всегда́ су́щи и прича́стием Боже́ственным обожа́ема, чту́щия тя спаса́й моли́твами твои́ми.
Припев 4: Вси святи́и, моли́те Бо́га о нас.
Све́тлым умо́м те́мныя освети́вше, злочести́выя же мучи́тели му́ченицы посрами́вше, победоно́сцы бы́ша я́ве, и к невече́рнему све́ту преидо́ша.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.
Песнь 3
Ирмо́с, глас 4:
Лук си́льных изнемо́же, и немощству́ющии препоя́сашася си́лою, сего́ ра́ди утверди́ся в Го́споде се́рдце мое́.
Припев 1: Святи́и му́ченицы, моли́те Бо́га о нáс.
Ра́вно Отцу́ и Ду́ху, Сло́во на три́знищи испове́дающе, му́ченицы, треволне́ния мук му́жески отрази́ша.
Припев 2: Святи́и му́ченицы, моли́те Бо́га о нáс.
Поста́вив тве́рдо но́ги твоя́, му́чениче, на ка́мени испове́дания и ве́ры, ве́тры, Ониси́форе, ран не поколеба́лся еси́.
Припев 3: Преподо́бная мáти Матро́но, моли́ Бо́га о нáс.
Жезло́м Боже́ственныя ве́ры страсте́й пресе́кла еси́ мо́ре, Боже́ственне душа́м предпутетворя́щи пра́вое прехожде́ние.
Припев 4: Вси святи́и, моли́те Бо́га о нас.
Теле́сным примеси́вшеся боле́знем страда́льцы, на неболе́зненное взира́ху воздая́ние ра́дующеся: и ны́не утоля́ют на́шя боле́зни мно́гия благода́тию.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.
Катава́сия, глас 6:
На тве́рдем ве́ры Твоея́ ка́мени помышле́ние утверди́в души́ моея́, утверди́, Го́споди, Тя́ бо и́мам, Бла́же, прибе́жище и утвержде́ние.
ЕКТЕНИЯ́ МА́ЛАЯ.
Диакон: Паки и паки миром Господу помолимся. 
Хор: Господи, помилуй.
Диакон: Заступи, спаси, помилуй и сохрани нас, Боже, Твоею благодатию.
Хор: Господи, помилуй.
Диакон: Пресвятую, Пречистую, Преблагословенную, Славную Владычицу нашу Богородицу и Приснодеву Марию, со всеми святыми помянувше, сами себе и друг друга, и весь живот наш Христу Богу предадим.
Хор: Тебе́, Го́споди.
Иере́й: Яко Ты еси́ Бог наш, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в.
Хор: Аминь.
Чтец:
Конда́к преподобной, глас 2:
За любо́вь Госпо́дню, преподо́бная Матро́но, поко́я жела́ние возненави́дела еси́, поще́нием дух твой просвети́вши, но твои́ми моли́твами и проти́вных шата́ния разори́, кре́пко бо зве́ри победи́ла еси́.
И́кос преподобной:
Струю́ мне сло́ва даждь, Бо́же мой, и исто́чник благочи́ния сотвори́ мой ум, и благослови́ язы́к мой, да воспою́ Твою́ а́гницу, ю́же венча́л еси́ Ты бла́гостию Твое́ю. А́ще бо Сам не да́си мне сло́во досто́йное, ка́ко принесу́ дар ни́щий бога́тней в словесе́х и дея́ниих? Тем пода́ждь мне си́лу испове́дати ея́ натрижне́ния, кре́пко бо зве́ри победи́ла есть.
Седа́лен мучеников, глас 1:
Огне́м Боже́ственнаго распала́еми жела́ния, огня́ чу́вственнаго прикоснове́нием отню́д не опали́стеся, блаже́ннии, пре́лесть же пожго́сте и, влеко́ми неми́лостивно, страстоте́рпцы, приснопа́мятный прия́сте коне́ц и сла́ву получи́сте.
Сла́ва, седа́лен преподобной, глас 8:
Предъизбра́нная от Бо́га ма́ти, к приста́нищу жи́зни наставля́ема, без волне́ния жития́ бу́рю претекла́ еси́, со А́нгелы песносло́вящи Изба́вителя и моля́щися непреста́нно о нас, я́ко да благода́ть и ми́лость Христо́с да́рует нам, сохраня́ющи па́ству, ю́же боле́знию соста́вила еси́.
И ны́не, Богоро́дичен:
Непреме́ннаго Бо́га поро́ждшая, пременя́емое при́сно се́рдце мое́ грехо́м и ле́ностию, прило́гми льсти́ваго, утверди́, Блага́я, моли́твами ма́терними Твои́ми, я́ко да и аз благода́рно сла́влю Тя, Богороди́тельнице Мари́е, поми́луй ста́до Твое́, е́же стяжа́ла еси́, Всенепоро́чная.
Песнь 4
Ирмо́с, глас 4:
Любве́ ра́ди, Ще́дре, Твоего́ о́браза на Кресте́ Твое́м стал еси́, и раста́яшася язы́цы: Ты бо еси́, Человеколю́бче, кре́пость моя́ и хвале́ние.
Припев 1: Святи́и му́ченицы, моли́те Бо́га о нáс.
Облиста́ющее светозаре́ние боле́зней твои́х, Ониси́форе му́чениче, привлече́ любо́вию, блаже́нне, спострада́ти тебе́ блаже́ннаго Порфи́рия.
Припев 2: Святи́и му́ченицы, моли́те Бо́га о нáс.
Возложи́вше на сковраду́ разжже́нную, протяза́ют мучи́тели ку́пно Христо́вы во́ины, ра́дующияся и горя́щия ду́хом.
Припев 3: Преподо́бная мáти Матро́но, моли́ Бо́га о нáс.
Ка́плями слез твои́х напои́вши се́рдце твое́, и возде́лала еси́ доброде́телей стори́чествующий, о Матро́но, клас Боже́ственною благода́тию.
Припев 4: Вси святи́и, моли́те Бо́га о нас.
Стоя́ще зря́ху го́рдаго страстоте́рпцы, пред нога́ми и́х попира́ема: и вся́ческих Зижди́теля благода́рственно сла́вляху.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.
Песнь 5
Ирмо́с, глас 4:
Ты, Го́споди, мой свет, в мир прише́л еси́, Свет Святы́й, обраща́яй из мра́чна неве́дения ве́рою воспева́ющия Тя.
Припев 1: Святи́и му́ченицы, моли́те Бо́га о нáс.
Столпи́ Христо́вы Це́ркве непоколеби́мии колеба́ньми мук непревра́тни кре́постию ду́ха яви́стеся.
Припев 2: Святи́и му́ченицы, моли́те Бо́га о нáс.
Куми́ры бого́в скве́рных истни́сте и яви́стеся благоче́стия и му́жества о́бразы, честни́и великому́ченицы.
Припев 3: Преподо́бная мáти Матро́но, моли́ Бо́га о нáс.
Оде́явшися во о́браз святы́й, о Матро́но! Врага́ злотво́рнаго в студ оде́яла еси́.
Припев 4: Вси святи́и, моли́те Бо́га о нас.
Истка́ную от вы́шния благода́ти, обле́кшеся во оде́жду, страда́льцы, врага́ обнажи́сте.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.
Песнь 6
Ирмо́с, глас 4:
Приидо́х во глубины́ морски́я, и потопи́ла мя е́сть бу́ря мно́гих грехо́в, но я́ко Бог из глубины́ возведи́ живо́т мой, Многоми́лостиве.
Припев 1: Святи́и му́ченицы, моли́те Бо́га о нáс.
Боле́зни ран претерпе́л еси́, Ониси́форе му́чениче, тече́ние соверши́в свиде́тельства и победи́тель быв, прия́л еси́ по́чести небе́сныя.
Припев 2: Святи́и му́ченицы, моли́те Бо́га о нáс.
Друг дру́гу содержа́щеся, ве́рою привяза́еми ку́пно и влеко́ми, разреше́ние телесе́, я́ко кре́пцыи страда́льцы, прия́сте, Го́споду совокупля́еми.
Припев 3: Преподо́бная мáти Матро́но, моли́ Бо́га о нáс.
Я́ко пти́ца добропе́снива, в лу́зе по́стничества сла́дко возглаша́ющи, я́ко у́мныя привлекла́ еси вра́бии свяще́ннейших жен собор, мре́ж вра́жиих избе́гши, Матро́но, ду́хом.
Припев 4: Вси святи́и, моли́те Бо́га о нас.
Крове́й Боже́ственных тече́нием мы́сленныя враги́ погрузи́сте: ве́рных же сердца́ страстоте́рпцы напои́сте.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.
Катава́сия, глас 6:
Ки́том пожре́н грехо́вным, вопию́ Тебе́, Христе́: я́ко проро́ка из истле́ния мя́ свободи́.
ЕКТЕНИЯ́ МА́ЛАЯ.
Диакон: Паки и паки миром Господу помолимся. 
Хор: Господи, помилуй.
Диакон: Заступи, спаси, помилуй и сохрани нас, Боже, Твоею благодатию.
Хор: Господи, помилуй.
Диакон: Пресвятую, Пречистую, Преблагословенную, Славную Владычицу нашу Богородицу и Приснодеву Марию, со всеми святыми помянувше, сами себе и друг друга, и весь живот наш Христу Богу предадим.
Хор: Тебе́, Го́споди.
Иере́й: Ты бо еси́ Ца́рь ми́ра и Спас душ на́ших, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в.
Хор: Ами́нь.
Чтец:
Конда́к мучеников, глас 2:
Му́ченик дво́ица, пострада́вше кре́пко, вра́жию горды́ню на зе́млю низложи́сте, озари́вшеся благода́тию несозда́нныя Тро́ицы, сла́внии Ониси́форе и Порфи́рие, моли́теся непреста́нно о всех нас.
И́кос:
Возмого́ша, Боже́ственною кре́постию утве́рждшеся, Христо́вы во́ини низложи́ти вра́жия сове́ты и ухищре́ния, к свире́пым ко́нем ку́пно привя́зани и стра́ждуще зако́нно, нам про́сят от Бога долго́в проще́ния, и разреше́ния гряду́щих искуше́ний, и лю́тых избавле́ния. Тем ты́я хва́лим при́сно, я́ко при́сныя к Богу уго́дники, моля́щияся непреста́нно о всех нас.
Песнь 7
Ирмо́с, глас 4:
Авраа́мстии иногда́ в Вавило́не о́троцы пе́щный пла́мень попра́ша, пе́сньми взыва́юще: оте́ц на́ших Бо́же, благослове́н еси́.
Припев 1: Святи́и му́ченицы, моли́те Бо́га о нáс.
Благоро́днейшия твоея́ души́ благоро́дныя твоя́ нра́вы явля́я, испове́дал еси́ пред мучи́тели, Ониси́форе му́чениче, Бо́га воплоще́нна.
Припев 2: Святи́и му́ченицы, моли́те Бо́га о нáс.
Ве́чную Боже́ственную свобо́ду любя́, твоему́ Вла́дыце, я́ко благопослушли́в раб, спострада́л еси́ и с Ним лику́еши, Порфи́рие всеблаже́нне.
Припев 3: Преподо́бная мáти Матро́но, моли́ Бо́га о нáс.
Я́ко го́рлица красне́йша, соблюла́ еси́ Бо́гу целому́дрия благоча́дие, страсте́й непло́дством, блаже́нная, я́ко и́стинно обогати́вши тобо́ю спаса́емыя.
Припев 4: Вси святи́и, моли́те Бо́га о нас.
Христо́вы страстоте́рпцы, угаси́вшыя пла́мень лю́таго безбо́жия ту́чами крове́й, пе́сньми почти́м.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.
Песнь 8
Ирмо́с, глас 4:
На Кресте́ пло́тию пригвожде́ннаго и показа́вшаго нам ору́жие во спасе́ние, о́троцы, превозноси́те Христа́, Бо́га на́шего, во ве́ки.
Припев 1: Святи́и му́ченицы, моли́те Бо́га о нáс.
Удеса́ терза́нием преда́вше, растерза́сте врага́ несмы́сленное се́рдце, пребы́вше непоколе́блени умо́м, великоимени́тии венцено́сцы.
Припев 2: Святи́и му́ченицы, моли́те Бо́га о нáс.
Кровьми́ ва́шими огнь угасе́ неве́дения, страда́льцы, ве́рных же напои́сте всех и сердца́, и ду́ши возраще́нием Богозна́ния.
Припев 3: Преподо́бная мáти Матро́но, моли́ Бо́га о нáс.
Благоче́стия нра́вы ду́шу украси́вши, Матро́но, Ду́хом Боже́ственным Бо́гу привела́ еси́, чи́стая, лик дев, пою́щий: благослови́те вся дела́ Го́спода и превозноси́те Его́ во ве́ки.
Припев 4: Вси святи́и, моли́те Бо́га о нас.
До́блественне муче́ний треволне́нием ураня́еми, Боже́ственнии му́ченицы, благода́тию проше́дше в тишину́ глубо́кую, вы́шняго Ца́рствия достиго́ша.
Благослови́м Отца́, и Сы́на, и Свята́го Ду́ха, Го́спода и ны́не и при́сно и во ве́ки веко́в. Ами́нь.
Хор: Хва́лим, благослови́м, покланя́емся Го́сподеви, пою́ще и превознося́ще во вся ве́ки.
Катава́сия, глас 6:
Преподо́бнии Твои́ о́троцы в пещи́ Херуви́мы подража́ху, Трисвяту́ю пе́снь воспева́юще: благослови́те, по́йте, и превозноси́те во вся́ ве́ки.
Диа́кон: Богоро́дицу и Ма́терь Све́та в пе́снех возвели́чим.
Хор: Вели́чит душа́ Моя́ Го́спода, и возра́довася дух Мой о Бо́зе Спа́се Мое́м.
Честне́йшую Херуви́м и Сла́внейшую без сравне́ния Серафи́м, без истле́ния Бо́га Сло́ва ро́ждшую, су́щую Богоро́дицу, Тя велича́ем.
Я́ко призре́ на смире́ние рабы́ Своея́, се бо от ны́не ублажа́т Мя вси ро́ди.
Честне́йшую Херуви́м и Сла́внейшую без сравне́ния Серафи́м, без истле́ния Бо́га Сло́ва ро́ждшую, су́щую Богоро́дицу, Тя велича́ем.
Я́ко сотвори́ Мне вели́чие Си́льный, и свя́то И́мя Его́, и ми́лость Его́ в ро́ды родо́в боя́щимся Его́.
Честне́йшую Херуви́м и Сла́внейшую без сравне́ния Серафи́м, без истле́ния Бо́га Сло́ва ро́ждшую, су́щую Богоро́дицу, Тя велича́ем.
Сотвори́ держа́ву мы́шцею Свое́ю, расточи́ го́рдыя мы́слию се́рдца их. 
Честне́йшую Херуви́м и Сла́внейшую без сравне́ния Серафи́м, без истле́ния Бо́га Сло́ва ро́ждшую, су́щую Богоро́дицу, Тя велича́ем.
Низложи́ си́льныя со престо́л, и вознесе́ смире́нныя; а́лчущия испо́лни благ, и богатя́щияся отпусти́ тщи.
Честне́йшую Херуви́м и Сла́внейшую без сравне́ния Серафи́м, без истле́ния Бо́га Сло́ва ро́ждшую, су́щую Богоро́дицу, Тя велича́ем.
Восприя́т Изра́иля о́трока Своего́, помяну́ти ми́лости, я́коже глаго́ла ко отце́м на́шим, Авраа́му и се́мени его́, да́же до ве́ка.
Честне́йшую Херуви́м и Сла́внейшую без сравне́ния Серафи́м, без истле́ния Бо́га Сло́ва ро́ждшую, су́щую Богоро́дицу, Тя велича́ем.
Песнь 9
Ирмо́с, глас 4:
Е́ва у́бо неду́гом преслуша́ния кля́тву всели́ла есть; Ты же, Де́во Богоро́дице, прозябе́нием чревоноше́ния ми́рови благослове́ние процвела́ еси́. Тем Тя вси велича́ем.
Припев 1: Святи́и му́ченицы, моли́те Бо́га о нáс.
Возмого́ша, си́лою Христо́вою вжиля́еми, безпло́тныя с те́лом побори́ти, до́блии адама́нти, столпи́ ве́ры, и ны́не на Небесе́х веселя́тся от ве́ка с пострада́вшими.
Припев 2: Святи́и му́ченицы, моли́те Бо́га о нáс.
Я́ко колесни́ца Словесе́ свяще́нная бы́вше, к безслове́сным привя́зани бы́сте, Боже́ственнии му́ченицы, и к приста́нищу Небе́сному достиго́сте, ра́дующеся, и побе́ды по́чести прия́сте. Тем досто́йно блажи́ми есте́.
Припев 3: Преподо́бная мáти Матро́но, моли́ Бо́га о нáс.
Я́ко Боже́ственная ты голуби́ца, доброде́телей позлаще́нными кри́лы, Матро́но сла́вная, выспрь возлете́ла еси́ и ны́не воспочива́еши, иде́же преподо́бных ли́цы, и пра́ведных чи́ни, и ве́чное весе́лие, и ра́дость неизглаго́ланная.
Припев 4: Вси святи́и, моли́те Бо́га о нас.
Овча́та чи́стая приведо́стеся ко Влады́це страстоте́рпцы му́ченицы, того́ моли́те спасти́ ду́шы на́шя.
Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в. Ами́нь.
Катава́сия, глас 6:
Е́же ра́дуйся, от А́нгела прии́мшая, и ро́ждшая Созда́теля Своего́, Де́во, спаси́ Тя велича́ющия.
Хор: Досто́йно есть… 
СВЕТИ́ЛЬНЫ ПО КАНО́НУ:
Свети́лен мучеников:
Му́ченики почти́м, страда́нии возсия́вших и озари́вших мир му́ченическими светлостьми́, Ониси́фора сла́внаго и с ним Порфи́рия, и́бо си́и мо́лятся о нас, любо́вию соверша́ющих па́мять их.
Свети́лен преподобной:
Посреде́ муже́й всели́лася еси́, Матро́но, присносла́вная, прие́мши о́браз, о, стра́нно чу́до! преподо́бная, ка́ко утаи́лася еси́ мучи́теля, тве́рдо при́сно огорча́ющася, поще́нием, и моли́твами, и бде́нии непреста́нными сего́ главу́ сокруши́ла еси́.
Сла́ва, Ексапостила́рий окто́иха:
И́же и ме́ртвыми и живы́ми облада́яй я́ко Бог, и святы́ми Твои́ми всю зе́млю просвети́вый, Соде́телю всех, пою́щия Тя спаса́й.
И ны́не, Богородичен:
Мы о Тебе́ хва́лимся, Богоро́дице, и к Бо́гу Тя и́мамы Предста́тельство; простри́ ру́ку Твою́ необори́мую и сокруши́ враги́ на́ша, Твои́м низпосли́ рабо́м по́мощь от Свята́го.
СТИХИ́РЫ НА СТИХО́ВНЕ, ГЛАС 6:
Канона́рх: Глас шесты́й, Го́споди, в па́мять святы́х Твои́х.
Стихи́ры Окто́иха, глас 6:
Хор:
Го́споди, в па́мять святы́х Твои́х, вся́ тва́рь пра́зднует, Небеса́ ра́дуются со А́нгелы, и земля́ весели́тся с челове́ки. Те́х моли́твами поми́луй на́с.
Сти́х 1: Испо́лнихомся зау́тра ми́лости Твоея́, Го́споди, и возра́довахомся, и возвесели́хомся, во вся дни на́ша возвесели́хомся, за дни в ня́же смири́л ны еси́, ле́та в ня́же ви́дехом злая. И при́зри на рабы́ Твоя́, и на дела́ Твоя́, и наста́ви сы́ны их.
Го́споди, а́ще не бы́хом святы́я Твоя́ име́ли моли́твенники, и благосты́ню Твою́ ми́лующую на́с: ка́ко сме́ли бы́хом Спа́се, пе́ти Тя́, Его́же славосло́вят непреста́нно А́нгели? Сердцеве́дче, пощади́ ду́ши на́ша.
Сти́х 2: И бу́ди све́тлость Го́спода Бо́га на́шего на нас, и дела́ рук на́ших испра́ви на нас, и де́ло рук на́ших испра́ви.
Па́мять му́ченик, ра́дость боя́щимся Го́спода: пострада́вше бо Христа́ ра́ди, венцы́ от Него́ прия́ша: и ны́не со дерзнове́нием мо́лятся о душа́х на́ших.
Сла́ва и ны́не, Богоро́дичен, глас то́йже:
Бо́га из Тебе́ воплоти́вшагося разуме́хом, Богоро́дице Де́во: Того́ моли́ о спасе́нии ду́ш на́ших.
ТРОПАРИ́ ПО ТРИСВЯТО́М:
Тропа́рь мучеников, глас 4:
Му́ченицы Твои́, Го́споди, во страда́ниих свои́х венцы́ прия́ша нетле́нныя от Тебе́, Бо́га на́шего, иму́ще бо кре́пость Твою́, мучи́телей низложи́ша, сокруши́ша и де́монов немощны́я де́рзости. Тех моли́твами спаси́ ду́ши на́ша.
Сла́ва, тропа́рь преподобной, глас 8:
Мужескому́дрено утаи́вшися вра́жиих лука́вых путе́й, Матро́но, к жи́зни вои́стину ше́ствовавши несумне́нною во́лею и неукло́нное тече́ние Богому́дро сконча́вши, от Христа́ прия́ла еси́ благода́ть духо́вную, тем и во́ду цельба́м источа́еши любо́вию притека́ющим в па́мять твою́ сла́вную, мни́хом похвала́, моли́ Христа́ Бо́га спасти́ся душа́м на́шим.
И ны́не, Богородичен, глас 8:
Де́во Пречи́стая, спаси́ ны моли́твами Твои́ми, дви́жущи утро́бу ма́тернюю, Сы́ну Твоему́ и Бо́гу на́шему.


НА ЧАСА́Х:
Тропари́ на 1, 3 и 6 ча́се:
Тропа́рь мучеников, глас 4:
Му́ченицы Твои́, Го́споди, во страда́ниих свои́х венцы́ прия́ша нетле́нныя от Тебе́, Бо́га на́шего, иму́ще бо кре́пость Твою́, мучи́телей низложи́ша, сокруши́ша и де́монов немощны́я де́рзости. Тех моли́твами спаси́ ду́ши на́ша.
Сла́ва Отцу́ и Сы́ну и Свято́му Ду́ху.
Тропа́рь преподобной, глас 8:
Мужескому́дрено утаи́вшися вра́жиих лука́вых путе́й, Матро́но, к жи́зни вои́стину ше́ствовавши несумне́нною во́лею и неукло́нное тече́ние Богому́дро сконча́вши, от Христа́ прия́ла еси́ благода́ть духо́вную, тем и во́ду цельба́м источа́еши любо́вию притека́ющим в па́мять твою́ сла́вную, мни́хом похвала́, моли́ Христа́ Бо́га спасти́ся душа́м на́шим.
Конда́к на 1 и 6 ча́се:
Конда́к преподобной, глас 2:
За любо́вь Госпо́дню, преподо́бная Матро́но, поко́я жела́ние возненави́дела еси́, поще́нием дух твой просвети́вши, но твои́ми моли́твами и проти́вных шата́ния разори́, кре́пко бо зве́ри победи́ла еси́.
Конда́к на 3 ча́се:
Конда́к мучеников, глас 2:
Му́ченик дво́ица, пострада́вше кре́пко, вра́жию горды́ню на зе́млю низложи́сте, озари́вшеся благода́тию несозда́нныя Тро́ицы, сла́внии Ониси́форе и Порфи́рие, моли́теся непреста́нно о всех нас.


БОЖЕ́СТВЕННАЯ ЛИТУРГИ́Я
Изменя́емые ча́сти Литурги́и:
ТРЕ́ТИЙ АНТИФО́Н, БЛАЖЕ́ННЫ:
Хор: Во Ца́рствии Твое́м помяни́ на́с, Го́споди, егда́ прии́деши во Ца́рствии Твое́м.
На 12. Блаже́ни ни́щии ду́хом, я́ко те́х е́сть Ца́рство Небе́сное. 
Блаже́ни пла́чущии, я́ко ти́и уте́шатся.
На 10: Блаже́ни кро́тции, я́ко ти́и насле́дят зе́млю.
Блаже́ни а́лчущии и жа́ждущии пра́вды, я́ко ти́и насы́тятся.
На 8. Стих: Блаже́ни ми́лостивии, я́ко ти́и поми́ловани бу́дут.
Стих: Блаже́ни чи́стии се́рдцем, я́ко ти́и Бо́га у́зрят.
Октоиха:
На 6. Стих: Блаже́ни миротво́рцы, я́ко ти́и сы́нове Бо́жии нареку́тся. 
Помяни́ мя, Бо́же, Спа́се мо́й, егда́ прии́деши во Ца́рствии Твое́м, и спаси́ мя, я́ко еди́н Человеколю́бец.
Стих: Блаже́ни изгна́ни пра́вды ра́ди, я́ко те́х е́сть Ца́рство Небе́сное.
Огня́ и меча́, и звере́й ди́виих устремле́ния свире́паго, страстоте́рпцы сла́внии не убоя́вшеся, присносу́щнаго живота́ сподо́бистеся.
На 4. Стих: Блаже́ни есте́, егда́ поно́сят ва́м, и изжену́т, и реку́т вся́к зо́л глаго́л на вы́, лжу́ще Мене́ ра́ди. 
И́же проро́ки и учи́тели, и преподо́бныя и пра́ведныя просла́вивый, Человеколю́бче, те́х моли́твами спаси́ ду́ши на́ша.
Стих: Ра́дуйтеся и весели́теся, я́ко мзда́ ва́ша мно́га на небесе́х.
Со все́ми святы́ми и пра́ведными учини́, Сло́ве, и́хже в ве́ре преста́вил еси́ от вре́менных, я́ко да сла́вим Тя́.
Сла́ва Отцу́ и Сы́ну и Свято́му Ду́ху. 
Отца́ и Сы́на славосло́вим, и Свята́го Ду́ха, глаго́люще: Тро́ице Свята́я, спаси́ ду́ши на́ша.
И ны́не и при́сно и во ве́ки веко́в. Ами́нь.
Блаже́нна в роде́х все́х яви́лася еси́: Бо́га бо вои́стинну Блаже́ннаго несказа́нно родила́ еси́, Пречи́стая.
МА́ЛЫЙ ВХОД (С ЕВА́НГЕЛИЕМ):
Диа́кон: Прему́дрость, про́сти.
Хор: Прииди́те, поклони́мся и припаде́м ко Христу́. Спаси́ ны, Сы́не Бо́жий, во святы́х ди́вен сый, пою́щия Ти: аллилу́иа.
ТРОПАРИ́ В ХРА́МЕ ГОСПО́ДСКОМ И БОГОРО́ДИЦЫ:
Хор: 
ТРОПА́РЬ ХРА́МА
Тропа́рь дня – всем святы́м, глас 2:
Апо́столи, му́ченицы и проро́цы, святи́телие, преподо́бнии и пра́веднии, до́бре по́двиг соверши́вшии и ве́ру соблю́дшии, дерзнове́ние иму́ще ко Спа́су, о нас Того́, я́ко Бла́га, моли́те, спасти́ся, мо́лимся, душа́м на́шим.
Тропа́рь мучеников, глас 4:
Му́ченицы Твои́, Го́споди, во страда́ниих свои́х венцы́ прия́ша нетле́нныя от Тебе́, Бо́га на́шего, иму́ще бо кре́пость Твою́, мучи́телей низложи́ша, сокруши́ша и де́монов немощны́я де́рзости. Тех моли́твами спаси́ ду́ши на́ша.
Тропа́рь преподобной, глас 8:
Мужескому́дрено утаи́вшися вра́жиих лука́вых путе́й, Матро́но, к жи́зни вои́стину ше́ствовавши несумне́нною во́лею и неукло́нное тече́ние Богому́дро сконча́вши, от Христа́ прия́ла еси́ благода́ть духо́вную, тем и во́ду цельба́м источа́еши любо́вию притека́ющим в па́мять твою́ сла́вную, мни́хом похвала́, моли́ Христа́ Бо́га спасти́ся душа́м на́шим.
КОНДА́К ХРА́МА
Конда́к мучеников, глас 2:
Му́ченик дво́ица, пострада́вше кре́пко, вра́жию горды́ню на зе́млю низложи́сте, озари́вшеся благода́тию несозда́нныя Тро́ицы, сла́внии Ониси́форе и Порфи́рие, моли́теся непреста́нно о всех нас.
Конда́к преподобной, глас 2:
За любо́вь Госпо́дню, преподо́бная Матро́но, поко́я жела́ние возненави́дела еси́, поще́нием дух твой просвети́вши, но твои́ми моли́твами и проти́вных шата́ния разори́, кре́пко бо зве́ри победи́ла еси́.
Сла́ва, конда́к заупоко́йный, глас 8:
Со святы́ми упоко́й, Христе́, ду́ши раб Твоих, иде́же несть боле́знь, ни печа́ль, ни воздыха́ние, но жизнь безконе́чная.
И ны́не, конда́к дня - всем святы́м, глас 8:
Я́ко нача́тки естества́, Насади́телю тва́ри, вселе́нная прино́сит Ти, Го́споди, богоно́сныя му́ченики; тех моли́твами в ми́ре глубо́це Це́рковь Твою́, жи́тельство Твое́ Богоро́дицею соблюди́, Многоми́лостиве.


ТРОПАРИ́ В ХРА́МЕ СВЯТО́ГО:
Хор: 
Тропа́рь дня – всем святы́м, глас 2:
Апо́столи, му́ченицы и проро́цы, святи́телие, преподо́бнии и пра́веднии, до́бре по́двиг соверши́вшии и ве́ру соблю́дшии, дерзнове́ние иму́ще ко Спа́су, о нас Того́, я́ко Бла́га, моли́те, спасти́ся, мо́лимся, душа́м на́шим.
Тропа́рь мучеников, глас 4:
Му́ченицы Твои́, Го́споди, во страда́ниих свои́х венцы́ прия́ша нетле́нныя от Тебе́, Бо́га на́шего, иму́ще бо кре́пость Твою́, мучи́телей низложи́ша, сокруши́ша и де́монов немощны́я де́рзости. Тех моли́твами спаси́ ду́ши на́ша.
Тропа́рь преподобной, глас 8:
Мужескому́дрено утаи́вшися вра́жиих лука́вых путе́й, Матро́но, к жи́зни вои́стину ше́ствовавши несумне́нною во́лею и неукло́нное тече́ние Богому́дро сконча́вши, от Христа́ прия́ла еси́ благода́ть духо́вную, тем и во́ду цельба́м источа́еши любо́вию притека́ющим в па́мять твою́ сла́вную, мни́хом похвала́, моли́ Христа́ Бо́га спасти́ся душа́м на́шим.
Конда́к мучеников, глас 2:
Му́ченик дво́ица, пострада́вше кре́пко, вра́жию горды́ню на зе́млю низложи́сте, озари́вшеся благода́тию несозда́нныя Тро́ицы, сла́внии Ониси́форе и Порфи́рие, моли́теся непреста́нно о всех нас.
Конда́к преподобной, глас 2:
За любо́вь Госпо́дню, преподо́бная Матро́но, поко́я жела́ние возненави́дела еси́, поще́нием дух твой просвети́вши, но твои́ми моли́твами и проти́вных шата́ния разори́, кре́пко бо зве́ри победи́ла еси́.
Сла́ва, конда́к заупоко́йный, глас 8:
Со святы́ми упоко́й, Христе́, ду́ши раб Твоих, иде́же несть боле́знь, ни печа́ль, ни воздыха́ние, но жизнь безконе́чная.
И ны́не, конда́к дня - всем святы́м, глас 8:
Я́ко нача́тки естества́, Насади́телю тва́ри, вселе́нная прино́сит Ти, Го́споди, богоно́сныя му́ченики; тех моли́твами в ми́ре глубо́це Це́рковь Твою́, жи́тельство Твое́ Богоро́дицею соблюди́, Многоми́лостиве.
Проки́мны, Апо́стол, Аллилуа́рии
Чтец: Проки́мен, глас 8 (дня): Весели́теся о Го́споде, и ра́дуйтеся, пра́веднии.
Хор: Весели́теся о Го́споде, и ра́дуйтеся, пра́веднии.
Чтец: Блаже́ни, и́хже оста́вишася беззако́ния и и́хже прикры́шася греси́.
Хор: Ты еси́ иере́й во век, по чи́ну Мелхиседе́кову.
Чтец: Весели́теся о Го́споде.
Хор: И ра́дуйтеся, пра́веднии.
ЧТЕ́НИЕ АПО́СТОЛА:
Диа́кон: Прему́дрость.
Чтец: К Кори́нфяном, посла́ния свята́го апо́стола Па́вла чте́ние.
Диа́кон: Во́нмем.
Чтение дня (2Кор. 11:1–6, зач. 57):
Чтец: Бра́тие, о да бы́сте ма́ло потерпе́ли безу́мию моему́! Но и потерпи́те мя. Ревну́ю бо о вас Бо́жиею ре́вностию: обручи́х бо вас еди́ному му́жу, де́ву чи́сту предста́вити Христо́ви. Бою́ся же, да не ка́ко, я́коже змия́ Е́ву прельсти́ лука́вством свои́м, та́ко истле́ют и ра́зумы ва́ша от простоты́, я́же о Христе́. А́ще бо гряды́й и́наго Иису́са пропове́дает, его́же не пропове́дахом, или́ Ду́ха ина́го прие́млете, его́же не прия́сте, или́ благовествова́ние и́но, е́же не прия́сте, до́бре бы́сте потерпе́ли. Непщу́ю бо ничи́мже лиши́тися пре́дних Апо́стол. А́ще бо и неве́жда сло́вом, но не ра́зумом, но везде́ я́вльшеся о всем в вас.
Иере́й: Мир ти.
Чтец: И ду́хови твоему́.
Диа́кон: Прему́дрость.
АЛЛИЛУА́РИИ:
Чтец: Аллилу́ия, аллилу́ия, аллилу́ия, глас 4.
Хор: Аллилу́ия, аллилу́ия, аллилу́ия.
Чтец (дня): Воззва́ша пра́веднии, и Госпо́дь услы́ша их, и от всех скорбе́й их изба́ви их. 
Хор: Аллилу́ия, аллилу́ия, аллилу́ия.
Чтец: Мно́ги ско́рби пра́ведным, и от всех их изба́вит я́ Госпо́дь.
Хор: Аллилу́ия, аллилу́ия, аллилу́ия.
ЧТЕ́НИЕ ЕВА́НГЕЛИЯ:
Диа́кон: Во́нмем.
Чтение дня (Лк. 9:37–43, зач. 46): 
Диа́кон: Во вре́мя о́но, соше́дшу Иису́су с горы, сре́те Его́ наро́д мног. И се муж из наро́да возопи́, глаго́ля: Учи́телю, молю́ Ти ся, при́зри на сы́на моего́, я́ко единоро́ден ми есть, и се дух е́млет его́, и внеза́пу вопие́т, и пружа́ется с пе́нами, и едва́ отхо́дит от него́, сокруша́я его́, и моли́хся ученико́м Твои́м, да иждену́т его́, и не возмого́ша. Отвеща́в же Иису́с рече́: о, ро́де неве́рный и развраще́нный, доко́ле бу́ду в вас и терплю́ вы? Приведи́ Ми сы́на твоего́ се́мо. Еще́ же гряду́щу ему́, пове́рже его́ бес и стрясе́. Запрети́ же Иису́с ду́хови нечи́стому, и исцели́ о́трока, и вдаде́ его́ отцу́ его́. Дивля́хуся же вси о вели́чии Бо́жии.
Хор: Сла́ва Тебе́, Го́споди, сла́ва Тебе́.
ПРИЧА́СТНЫ:
Прича́стен дня:
Хор: Ра́дуйтеся, пра́веднии, о Го́споде, пра́вым подоба́ет похвала́.
Хор: Аллилу́ия, Аллилу́ия, Аллилу́ия.

